
ABSTRAK

Kajian mengenai sejarah perburuhan ini merupakan kajian yang memfokuskan 
tentang sejauh mana realiti kehidupan estet dan kawalan terhadap buruh telah 
membawa kepada manifestasi penentangan buruh estet perladangan di Borneo 
Utara semasa pentadbiran Syarikat Berpiagam Borneo Utara British (SBBUB). Kajian 
ini banyak bergantung kepada sumber primer khususnya dokumen dan surat 
menyurat kolonial, akhbar, laporan tahunan pentadbir serta koleksi surat 
persendirian yang diperoleh dari pelbagai tempat. Kajian mendapati bahawa realiti 
kehidupan yang melibatkan eksploitasi, penganiayaan fizikal, bebanan hutang, 
pemotongan upah, ketirisan peruntukan perundangan serta kawalan dari segi 
mobiliti sosial buruh telah mengakibatkan ketidakpuasan hati dalam kalangan buruh 
sehingga membawa kepada suatu bentuk reaksi daripada mereka. Reaksi 
penentangan yang telah dimanifestasikan dalam bentuk secara langsung ataupun 
tidak langsung ini telah memberi kesan yang mendalam sehingga terdapat usaha 
daripada pelbagai pihak untuk menangani isu penentangan buruh ini agar 
kehidupan buruh menjadi lebih baik.

ABSTRACT

LABOUR RESISTANCE ON BRITISH NORTH BORNEO PLANTATIONS, 1881-
1941

This research aims to investigate the extent to which the realities of plantation life 
and labour control affected and contributed towards the manifestations of labour 
resistance on North Borneo plantation estates during the administration of the 
British North Borneo Company (BNBCC). This study relies heavily on primary 
sources particularly colonial documents, despatches, government annual reports 
and private collections from various places. The study finds that the realities of 
plantation life that involved exploitation, physical abuse, debt, wage cuts, 
insufficient legal protection and labour control in terms of social mobility had led to 
dissatisfaction among labourers. These frustrations which were manifested in the 
form of direct or indirect resistance had impacted the industry thus attempts were 
made from various quarters to improve labour conditions as means to suppress 
labour resistance. 

BAB 1 

 

PENGENALAN 

 

 

1.1 Latar Belakang Kajian 

Borneo Utara merupakan suatu kawasan yang kaya dengan pelbagai bahan mentah. 

Oleh yang demikian, hal ini mendorong British melalui Syarikat Berpiagam Borneo 

Utara British (SBBUB) menjalankan dasar ekspansionisme mereka. Semasa 

pentadbiran SBBUB secara rasmi pada tahun 1881, pelbagai kegiatan pertanian 

telah dijalankan melalui komoditi tembakau, getah, kelapa, padi dan manila hemp. 

Komoditi ini khususnya tembakau dan getah turut dieksport bagi memenuhi 

keperluan industri di Eropah. Dalam hal perladangan yang dibentuk oleh model 

gedung-gedung agensi korporat serta infrastruktur yang disediakan oleh SBBUB, 

kepesatan pembukaan ladang secara besar-besaran semakin giat dijalankan.  

 

SBBUB memerlukan buruh untuk mengisi kepesatan industri perladangan di 

Borneo Utara. Selain membawa masuk buruh luar seperti buruh Cina, Jawa dan 

Jepun yang mempunyai latar belakang sosiobudaya yang berbeza, buruh tempatan 

turut terlibat dalam sistem ekonomi perladangan SBBUB khususnya semasa 

kepesatan perladangan getah. Walau bagaimanapun, sistem ekonomi berskala 

besar mengakibatkan kehidupan buruh adalah amat mencabar. Ini menyebabkan 

mereka melakukan penentangan terhadap majikan melalui pelbagai bentuk. 

Penelitian awal mendapati bahawa tidak banyak penulisan yang memfokuskan 

tentang fenomena penentangan buruh, dan sangat jelas ini merupakan satu 

kekurangan besar dalam penulisan sejarah Sabah. Oleh yang demikian, kajian ini 

akan memfokuskan tentang realiti kehidupan dan kawalan yang dilakukan ke atas 

buruh estet dan kaitannya dengan manifestasi penentangan buruh-buruh estet 

perladangan di Borneo Utara pada tahun 1881 sehingga 1941 semasa pentadbiran 

SBBUB. 

1.2 Permasalahan Kajian 

Golongan buruh yang bekerja dalam sektor perladangan di Borneo Utara semasa 

era SBBUB hidup dalam keadaan yang sangat mencabar disebabkan ciri 

perladangan estet yang merupakan satu bentuk ekonomi skala besar bertujuan 

untuk memaksimumkan keuntungan dan meminimumkan kos. Seringkali buruh 

dinafikan hak mereka dari pelbagai aspek termasuklah dalam aspek material 

(melibatkan soal gaji, tugasan, kesihatan, kemudahan kebajikan) dan sistem 

kawalan aspek bukan material, misalnya mobiliti sosial, kehidupan kekeluargaan, 

dan lain-lain. Keadaan ini mengakibatkan buruh terdedah kepada eksploitasi pihak 

majikan dan jelas keadilan gagal berpihak kepada buruh. Terdapat juga isu-isu 

kemanusiaan seperti kezaliman fizikal dan mental terhadap buruh yang 

mengakibatkan ketidakpuasan hati buruh dan menimbulkan perasaan memberontak 

dalam diri mereka. Dalam keadaan tertekan dan terdesak, buruh akan menunjukkan 

reaksi penentangan yang pelbagai sebagai respon kepada keadaan yang berlaku di 

sekeliling mereka. Sudah tentunya setiap penentangan yang dilakukan oleh buruh, 

baik secara langsung mahupun secara tidak langsung mempunyai kaitan dengan 

realiti kehidupan dan kawalan yang dilakukan oleh pihak estet.  

 

Maka kajian ini akan cuba menjawab permasalahan sejauh mana realiti 

kehidupan dan kawalan yang dilakukan oleh pihak estet telah membawa kepada 

tren manifestasi penentangan buruh yang berlaku di estet perladangan Borneo 

Utara. Antara persoalan-persoalan yang timbul ialah bagaimanakah kemunculan 

estet perladangan di Borneo Utara dan kesannya kepada penglibatan buruh 

tempatan dan buruh luar? Bagaimanakah realiti kehidupan dan kawalan yang 

dilakukan terhadap buruh estet perladangan? Apakah bentuk-bentuk manifestasi 

penentangan buruh yang berlaku dan perkaitannya dengan faktor-faktor 

penentangan buruh dengan sistem kawalan terhadap buruh estet perladangan di 

Borneo Utara? Akhir sekali, apakah usaha perlindungan yang dilakukan bagi 

menangani penentangan buruh estet di Borneo Utara? 

 



3 
 

1.3 Objektif Kajian 

Secara khususnya, kajian ini dijalankan bagi mencapai empat objektif penting. 

Pertamanya ialah, untuk membincangkan pembukaan estet perladangan di Borneo 

Utara termasuk pembentukan organisasi sesebuah estet dan kesannya terhadap 

latar belakang penglibatan buruh estet tempatan dan buruh luar. 

 

Selain itu, kajian ingin memahami realiti kehidupan serta sistem kawalan 

yang dilakukan terhadap buruh estet perladangan di Borneo Utara berdasarkan 

beberapa aspek seperti layanan pihak pengurusan dan gaji sekaligus menjawab 

persoalan sejauh mana keadaan ini dipengaruhi oleh Ordinan Buruh yang 

diperuntukkan. 

 

Seterusnya, kajian ini juga bertujuan untuk mengenal pasti tren bentuk-

bentuk manifestasi kes penentangan buruh estet yang berlaku dan perkaitannya 

dengan faktor-faktor penentangan serta sistem kawalan terhadap buruh estet 

perladangan di Borneo Utara.  

 

Akhir sekali, kajian ini dilakukan untuk menilai usaha yang dilakukan bagi 

menangani penentangan buruh melalui langkah perlindungan oleh pihak luar dan 

kerajaan SBBUB serta tindakan menangani penentangan melalui aspek hukuman 

dan undang-undang yang dilaksanakan oleh pihak pengurusan estet dan kerajaan 

SBBUB.  

1.4 Sorotan Literatur 

Penelitian terhadap kajian ini akan memfokuskan idea utama berkenaan realiti 

kehidupan dan kawalan serta bentuk-bentuk manifestasi penentangan yang berlaku 

di Borneo Utara. Teras utama mengenai aspek realiti kehidupan dan kawalan yang 

dikenakan terhadap buruh khususnya dalam tempoh kolonial adalah merujuk 

kepada pelbagai karya umum melibatkan penulisan sarjana seperti Lisa Yun, Ronald 

Takaki, Thomas J. Lindblad, Michael J. Gonzales, Piet Konnings, P. Ramasamy, Rana 

P. Behal dan Nitin Varma. Lisa (2008) menjelaskan bahawa realiti kehidupan 

sebagai buruh Cina dan India di setiap tempat adalah berbeza. Persamaannya, 

“coolie” tidak menjalani kehidupan yang bebas dan senang. Buruh Cina di Cuba dan 

Peru yang terlibat dengan perladangan teh dan tebu pada tahun 1880-an tidak 

mendapat layanan yang baik dari aspek upah dan bebanan kerja. ‘Kontrak Cuban’ 

misalnya menjelaskan tempoh perkhidmatan buruh adalah sehingga lapan tahun. 

Buruh dijual dan dilayan seperti seorang hamba meskipun perhambaan telah 

dihapuskan secara rasmi pada tahun 1886.1 Kehidupan yang diibaratkan sebagai 

perhambaan baru ini berlaku dalam realiti kehidupan buruh di Indonesia pada 

tempoh kolonial (1910-1938). Lindblad (1999), dalam kajian beliau berkenaan 

buruh-buruh di Deli menjelaskan bahawa penderaan dan kezaliman merupakan 

perkara biasa dan kerap dilakukan oleh pihak pengurusan dalam kalangan pegawai 

Belanda. Keadaan ini sangat ketara pada tahun 1910-an berbanding tahun 1920-an. 

Kezaliman turut dilakukan oleh bangsa Asia khususnya mandur selain beberapa 

realiti penindasan dari segi upah melalui potongan hutang dan rasion makanan. 

Realiti ini dikesan berdasarkan kadar kesihatan yang teruk direkodkan di kawasan 

perladangan Deli.2 Gonzales (1995) melihat isu penganiayaan ini melalui bentuk-

bentuk ketidakadilan yang dilakukan terhadap buruh Jepun pada awal abad kedua 

puluh khususnya berkenaan hak pembayaran upah, layanan buruk oleh pihak 

pengurusan estet, halangan komunikasi, eksploitasi yang dilakukan oleh pihak kedai 

estet, bebanan kerja dan isu fasiliti kemudahan tempat tinggal serta kesihatan di 

                                                           
1 Lisa, Yun., The Coolie Speaks, Chinese Indentured Laborers and Africa Slaves of Cuba, United States
 of America: Temple University Press, 2008. 
 
2 Lindblad, Thomas J., “Coolies in Deli: Labour Conditions in Western Enterprise in East Sumatra,
 1910-1938”, dalam Houben, V.J.H., and Lindblad, Thomas J., Coolie Labour in Colonial
 Indonesia: A Study of Labour Relations in the Outer Islands, 1900-1940, Germany: Otto
 Harrassowitz Verlag, 1999, hlm. 43-52. 

kawasan perladangan Peru.3 Justeru, idea berkenaan realiti kehidupan buruh secara 

umum membantu penulisan ini dari aspek berkenaan persamaan atau perbezaan 

skop realiti tersebut di Borneo Utara khususnya dari aspek layanan pihak 

pengurusan, gaji, fasiliti kesihatan dan kebajikan, opium dan perjudian serta wanita.  

 

Beberapa penulisan secara umum membantu kajian untuk melihat bentuk-

bentuk kawalan yang dilakukan di kawasan estet. Konnings (1993) menyatakan 

bahawa, pihak pengurusan estet telah menyediakan pelbagai strategi untuk 

mengawal buruh. Kawalan ini dapat dilihat melalui autoriti yang dimainkan oleh 

hierarki pihak estet, pengenalan peraturan disiplin sendiri serta pengenalan 

beberapa skim insentif dan ‘kebajikan sosial’.4 Takaki (1983) menjelaskan, terdapat 

segelintir majikan yang peka dalam menguruskan hal ehwal kebajikan buruh. Ini 

termasuklah melalui penyediaan sistem pendidikan dan layanan yang baik kepada 

buruh. Keadaan ini merupakan sebagai satu langkah memastikan buruh bekerja di 

ladang milik mereka. Sebaliknya, terdapat sesetengah majikan yang menggunakan 

pendekatan berbeza untuk mengawal buruh. Mereka melakukan peraturan sendiri 

seperti; kerja selama sepuluh jam setiap hari, ketiadaan bekalan lampu selepas 

lapan malam dan larangan meninggalkan perkarangan estet. Sentimen etniksiti 

turut digunakan dengan cara merekrut lebih banyak buruh luar sebagai satu 

cabaran kepada buruh tempatan untuk bekerja dengan gigih.5  

 

Idea berkenaan realiti kehidupan dan kawalan juga dapat dilihat dalam kes 

buruh Cina dan India di Tanah Melayu. Buruh Cina dikawal di bawah penyeliaan 

headmen. Keadaan ini membolehkan eksploitasi dilakukan terhadap buruh apabila 

pembayaran upah dibuat melalui mereka. Ramasamy (1992) menjelaskan bahawa, 

buruh Cina turut dikawal melalui pengoperasian Secret Societies, aktiviti percanduan 

                                                           
3 Gonzales, J. Michael., “Resistance Among Plantation Worker in Peru, 1870-1920”, dalam, Turner,
 Mary., (Ed.) From Chattel Slaves to Wage Slaves: The Dynamics of Labour Bargaining in the
 Americas, Jamaica: Ian Randle Publishers, 1995, hlm. 201-224. 
 
4 Konnings, Piet., Labour Resistance in Cameroon: Managerial Strategies & Labour Resistance in the
 Agro-Industrial Plantations of the Cameroon Development Corporation, London: James Currey
 Publishers, 1993. 
 
5 Takaki, Ronald., Pau Hana, Plantation Life and Labor in Hawaii, United States of America: University
 of Hawaii Press, 1983. 

dan kawalan yang dikenakan di rumah kongsi.6 Pandangan ini dikukuhkan lagi 

dengan hujah terawal yang dijelaskan oleh Tan Pek Leng (1984). Beliau 

menyatakan, buruh-buruh Cina turut dikawal melalui aktiviti rumah pelacuran, 

perjudian dan pelbagai kaedah ‘legal’ dan ‘extra-legal’ termasuklah melalui 

kekejaman fizikal.7 Bagi buruh India, kawalan dikenakan melalui mekanisme 

kekejaman yang dilakukan oleh pihak majikan. Setelah sistem Kangani 

dikuatkuasakan, kawalan turut dilakukan oleh Kangani khususnya dari segi 

hukuman berat yang diberikan sehingga terdapat kematian. Namun, terdapat juga 

segelintir Kangani yang memihak kepada buruh dan sering terlibat sebagai 

perancang dalam mengorganisasikan penentangan buruh. 8 Ternyata, karya-karya 

ini memberi satu persamaan konseptual berkenaan kawalan buruh yang berlaku 

secara global sama ada kawalan tersebut dilakukan dengan cara yang baik ataupun 

sebaliknya oleh pihak majikan. Justeru, sejauh mana keadaan ini berlaku akan cuba 

ditampilkan dalam kes Borneo Utara. 

 

Dalam kes Borneo Utara, tidak terdapat banyak penulisan yang 

memfokuskan secara langsung mengenai realiti kehidupan dan kawalan-kawalan 

yang dikenakan terhadap buruh estet perladangan di Borneo Utara. Antara 

penulisan tersebut ada dicatatkan oleh Maureen De Silva (2009 dan 2012), Owen 

Rutter (2008), Andrew Massey (2006) Ian D. Black (1983) Zhang Delai (2007) dan 

Danny Wong Tze Ken (1998 dan 2004). De Silva (2009) dalam tesis kedoktoran 

beliau berkenaan buruh Kontrak Jawa menjelaskan secara mendalam berkenaan 

pengrekrutan dan perlindungan terhadap buruh Jawa. Secara tidak langsung, beliau 

turut menjelaskan realiti kehidupan buruh Jawa dari pelbagai aspek material dan 

bukan material yang mempunyai kaitan dengan sistem kawalan yang dikenakan 

oleh pihak estet terhadap buruh Jawa.9 Kajian turut menjelaskan beberapa bentuk 

                                                           
6 Ramasamy, P., “Labour Control and Labour Resistance in the Plantations of Colonial Malaya” dalam,

 Daniel, Valentine E., et. al (Ed.), Plantations, Proletarians and Peasants in Colonial Asia,
 London: Frank Cass, 1992, hlm. 87-105. 
 
7 Tan, Pek Leng., “Chinese Secret Societies and Labour Control in the Nineteenth Century Straits

 Settlements” dalam, Kajian Malaysia, Journal of Malaysian Studies, Vol. II (No. 2), Pulau
 Pinang: Universiti Sains Malaysia, 1984. 

 
8 Ramasamy, P., Plantation Labour, Unions, Capital, and the State in Peninsular Malaysia, Kuala
 Lumpur: Oxford University Press, 1994. 
 
9 De Silva, Maureen., “Javanese Indentured Labourers in British North Borneo, 1914-1932” dalam
 Tesis Kedoktoran, SOAS, London: University of London, 2009, hlm. 176-212. 


